
 МАЙҚАНОВ Б.  Сәкен Сейфуллин атындағы Қазақ агротехникалық университетінің ғылыми жұмыстар және халықаралық байланыстар жөніндегі проректоры, биология ғылымдарының докторы, профессор. 

Ғылымға сүйенген дәйекті ізденістер қажет

Елбасының ел халқына арнаған биылғы Жолдауы Қазақстанның ұзақ мерзімдік стратегиясының алғашқы онжылдығын қорытындылап, екінші онжылдықта жүзеге асырылар істерді саралауға арналды.

Жолдаудың басты бағыты экономиканы әртараптандыру болып табылады. Қазақстанның әлемдегі 50 бәсекеге қабілетті елдер санатына енуі - әлі де күн тәртібінен түспеген мәселе. Сол бағытта жұмыс істеу әр қазақстандықтың міндеті болып табылады. Бұл орайда әртараптандырылған экономика ғана бізді өркениетті елдер қатарына шығарып, экономикалық тәуелсіздікке жеткізетінін бәріміз білеміз. Үкімет өткен жылы жеделдетілген Индустриялық-инновациялық дамудың мемлекеттік бағдарламасы мен елді Индустрияландыру картасын жасағаны белгілі. Осы маңызды екі құжат алдағы бесжылдықта өз нәтижесін беруі тиіс. Елбасы инновациялық саясатты, әсіресе, ауыл шаруашылығы саласына тереңдеп енгізу жайын баса айтты. Агроөнеркәсіпті дамыту дегейіміз"- елдің азық-түлік қауіпсіздігін қамтамасыз ету деген сөз екенін бәріміз жақсы түсінеміз. Азық-түлік қауіпсіздігі - экономикалық және саяси тұрақтылықтың басты тетігі. Еліміздің агроөнеркәсіп кешенінің өз халқымызды ғана азық-түлікпен қамтамасыз етіп қоймай, отандық өнімдерді әлемдік нарыққа шығаруға әлеуеті жетеді. Ол үшін бұл салаға инновациялық технологиялардың озық түрлерін кеңінен енгізіп, тиімді пайдалануымыз керек. Елбасы агроөнеркәсіп кешенін дамытуда басты назар еңбек өнімділігін арттыруға аударылуы керек деді. Бізде ауыл экономикасының тиімділігі төмең, біздің шаруа жылына орта есеппен небәрі  3 мың доллардың өнімін өндірсе, дамыған елдерде әрбір шаруаның өндіргені жылына 50 мың долларға жуықтайды.
2014 жылға дейін халқымызға керек азық-түліктің 80 пайызын өзімізде шығаруымыз керек. Ол үшін ауыл шаруашылығындағы еңбек өнімділігін инновациялық технологиялар арқылы арттыруымыз қажет. Жалпы, экономи​каны ғылымсыз өркендетудің мүмкін емес екендігі бұрыннан белгілі. Қазақстандық аграрлық ғалымдар өсімдік, мал шаруашылығы өнімдерін әлемдік талаптарға сай сапаға жеткізу жолында әлі де ізденуі қажет.

Индустриялық-инновациялық технологиялар ауыл шаруашылығы саласына да енгізіліп келеді. Дегенмең ғылым мен өндірістің арасы әлі де алшақ жатқаны шындық.

Ішкі нарықтың 80 пайызын отандық азық-түлікпен қамтамасыз етуді мақсат етіп отырған еліміз үшін аграрлық секторды дамытуды қолға алу - үлкен істің алдындағы соны серпін болары сөзсіз.

Осы уақытқа дейін сырттан асыл тұқымды сиырлар әкелініп жүр. Бірақ жерсіндірілмегендіктерінен олардан күткен нәтиже алынбай, жұмсалған шығынның қайтарымы болмай жүргені белгілі. Асыл тұқымды мал астық, жеміс-жидек тұқымдарын сырттан алып келіп, мол өнімге қол жеткізу үшін де ғылымға негізделген алғышарттар, қолайлы орта, шаруашылықтардың ғылыми орталықтармен тікелей іскерлік байланысын қалыптастыруымыз керек. Осы жерде Елбасымыздың "Ғылым туралы" жаңа заңның әзірленуін жеделдетудің қажеттігін ұмытпағаны ғалымдардың құлағын и елең еткізгені рас. Университеттің бір топ ғалымдары күні кеше ғана Қазақстан Республикасы  Білім және ғылым министрлігінде болып, аталған заң жобасын талқылауға қатысты.  Әрине, ол туралы әңгіме бөлек. 
Сәкен Сейфуллин атындағы Қазақ агротехникалық университетінде алпыстан астам жобалар жүзеге асырылуда. Университет ғалымдары мемлекеттік деңгейде қаржыландыратын жаңа ғылыми жобаларды жасауға құлшынып отыр.

Оқу орны Ауыл шаруашылығы министрлігінің құрамындағы ғылыми-зерттеу институттарымен және шетелдік ауыл шаруашылығы мамандарын даярлайтын оқу орындары​мен тығыз байланыста болып, бәсекеге қабілетті кадрлар даярлауда. Студент жастар олардың зертханаларында зерттеулер жүргізіп, алған теориялық білімдерін тәжірибе жүзінде бекітеді. Оқытудың интерактивті, мультимедиалық формалары, интертақталар секілді инновациялық жаңа түрлері өз нәтижесін беруде.

Сонымен қатар, университет жанында биотехнология ғылыми-зерттеу институты және аграрлық дамудың экономикалық мәселелері ғылыми-әдістемелік орталығы жұмыс істейді, бұлар жас ғалымдардың ғылыми жұмыстарын белсендіруге ықпал жасап, студенттердің оқу үрдісін жетілдіруге кемектеседі. Жақында ғана аймақтық «Энергия тиімділігі және энергияны үнемдеу» ғылыми-зерттеу және инновациялық орталығы ашылды.

Орталықты құрудың негізгі мақсаты ауыл шаруашылық өндірісінде маңызды міндеттерді щешуге ғылыми әлеуетті жұмылдыру мен ондағы университеттік ғылым үлесін арттыру; ғылыми-зерттеу нәтижелерін халық шаруашылығына енгізуді жылдамдату; ғылыми-зерттеу жұмыстарына док​торант, магистрант, студенттер мен мектеп оқушыларын белсенді түрде тарту болып табылады.

Елбасымыз Астанадағы жаңа университет аясында жаңартылатын энергетика, жоғары энергиялар физикасы мен техникасы мәселелерімен айналысатын Энергетикалық зерттеулер орталығы, зертханалық базасы мен конструкторлық бюросы бар Тақырыпаралық аспаптық орталық -инжиниринг орталығы ашылатынын атап етті. Бұл ақпараттар ауыл шаруашылық инженериясы мамандарын даяр​лайтын біздің университет ғалымдарының да ерекше назарын аударды. Электр энергиясының дәстүрлі емес түрлерін дамытып, қолданысқа енгізуде біздің ғалымдарымыз бен студенттеріміз жан-жақты зерттеулер жүргізіп, тәжірибе жүзінде сынақтан еткізетін осындай орталық ауадай қажет болатын

Сол сияқты алдағы онжылдықта жеделдетілген индустриялық-инновациялық бағдарлама аясында 6,5 триллион теңге қаржы бөлініп, 162 жобаны жүзеге асыру жөнінде тапсырма белгіленді. Яғни, ашылатын жаңа өндірістер тек қана инновациялық технологиялармен жұмыс істейді. Бұл өз кезегінде адамдардың интеллектуалдық өсуіне, үнемі білімін жетілдіріп отыруына жол ашады. Президентіміз Нурсултан Назарбаев бұл жерде адам капиталының еліміздің ең басты байлығы екеніне ерекше назар аударды.

Қазақстандағы  әрбір  қазақстандық өзінің Отаны - тәуелсіз Қазақстан екенін түйсінуі тиіс екендігін айта отырып, Елбасы патриотизм мәселесіне баса тоқталды. Жоғары оқу орындары алдындағы жауапты міндеттердің бірі осы пат​риотизм болуы тиіс деп ойлаймын. Жастардың санасына осынау ізгі қасиетті сіңіру үшін оқу бағдарламасындағы барлық, пәндердің мазмұнын кеңейтіп, ұлттық ерекшеліктерді кеңінен қолданысқа енгізу керек.

Білім мен ғылым саласына қайта ойыссақ, Елбасы атап өткең биыл ашылатын жаңа Университет еліміздің барлық жоғары оқу орындары үшін үлгі болатынына сенеміз. Кәсіптік және техникалық білім беру кәсіби стандарттарға негізделіп, қатаң түрде экономиканың қажеттіліктерімен өзара байланыстырылуы керек.

- Жоғары білім сапасы ең жоғары халықаралық талаптарға жауап беруі тиіс. Елдегі ЖОО-лар әлемнің жетекші университеттерінің рейтингіне енуге ұмтылулары керек деді Президент Н.Назарбаев. Осы заманғы оқу бағдарла-маларын әлемдік стандарттарға сәйкестендіріп, жоғары оқу орындарында білімі терең, ғылымға таласы бар, біліктілігі жоғары, бәсекеге қабілетті, әсіресе, ауыл тұрмысынан қашпайтын коммуникативті кадрлар даярлау біздің және еліміздегі барлық жоғары оқу орындарының басты міндеті бо​лып қала бермек.







